Gwasanaethau Boreol i Ysgolion Uwchradd  -  gol. Catrin Lewis


TRWYNAU COCH
· Emyn

· Pam wyt ti’n edrych fel clown?
· Beth wyt ti’n feddwl?
· Pam wyt ti’n gwisgo’r trwyn coch yna?

· Ble wyt ti’n byw?!  Dydd y trwynau coch yw hi heddiw – Comic Relief.
· Ers rhai blynyddoedd bellach, tua’r adeg yma o’r flwyddyn, mae un diwrnod yn cael ei neilltuo i godi arian ar gyfer pobl sy’n llai ffodus na ni – yn y wlad yma, ac yn y trydydd byd.  Mae llawer iawn o wahanol brosiectau wedi derbyn arian gan Comic Relief, a llawer iawn o bobl wedi derbyn help. 
· Faint ohonoch chi sy wedi prynu trwyn coch eleni?  Mae rhan o’r arian yn mynd tuag at Comic Relief.  Bydd rhai o blant yr ysgol heddiw yn gwneud gwahanol bethau i godi arian – cofiwn eu cefnogi a rhoi yn hael.
· Wyt ti’n deall nawr?
· Ydw, ond does dim arian gen i i’w roi.  Rydw i eisiau mynd i’r dre dydd Sadwrn i brynu trainers newydd.
· Rydyn ni i gyd yn hoffi cael pethau newydd ond mae’n bwysig ein bod ni’n cofio weithiau am rai yn ein byd sy â chymaint llai o bethau na ni – rhai heb bethau syml fel bwyd a dŵr glân hyd yn oed.  Gallwn ni i gyd wneud rhywbeth bach i’w helpu.
· Roedd Iesu Grist bob amser yn barod i helpu pobl eraill.  Gwrandewch ar y stori yma. 
Iesu’n dod â mab gwraig weddw yn ôl yn fyw (Luc 7)

11 Yn fuan wedyn, dyma Iesu’n mynd i dref o'r enw Nain. Roedd ei ddisgyblion a thyrfa fawr o bobl gydag e. 12 Pan oedd ar fin cyrraedd porth y dref roedd pobl ar y ffordd allan i gladdu rhywun. Bachgen ifanc oedd wedi marw – unig fab rhyw wraig weddw. Roedd tyrfa fawr o bobl y dre yn yr angladd. Pan welodd Iesu'r wraig weddw roedd yn teimlo drosti, ac meddai wrthi, "Paid wylo."
14 Yna gwnaeth rywbeth cwbl annisgwyl – cyffwrdd yr arch! Dyma'r rhai oedd yn ei chario yn sefyll yn stond. "Fachgen ifanc,” meddai Iesu, “dw i'n dweud wrthot ti am godi!" 15 A dyma’r bachgen oedd wedi marw yn codi ar ei eistedd a dechrau siarad. A dyma Iesu’n ei roi yn ôl i'w fam.
16 Roedd pawb wedi eu syfrdanu'n llwyr, a dyma nhw’n dechrau moli Duw. "Mae proffwyd mawr wedi codi yn ein plith ni!" medden nhw. "Mae Duw wedi dod aton ni i helpu ei bobl." 17 Aeth yr hanes yma am Iesu ar led fel tân gwyllt, drwy Jwdea gyfan ac ymhellach na hynny.
Gweddïwn

Diolchwn i ti O Dduw am roi cymaint o bethau da i ni i’w mwynhau.  Diolch am fwyd a dillad, cartrefi cysurus, ffrindiau a theulu.  Gwna ni’n ddiolchgar, a helpa ni i fod yn fodlon bob amser i helpu rhai sy’n llai ffodus na ni.  Diolch i ti am esiampl yr Arglwydd Iesu.  Gwna ni’n debyg iddo fe.









Yn enw Iesu Grist.












Amen

